
Xülasə 

 
Məqalənin tədqiq obyekti müstəqillik dövrü Azərbaycan poeziyası, tədqiq mövzusu isə bu 

poeziyada islami görüşlərin bədii əksidir. Araşdırmada problemin həlli üçün mövzunu özündə 
qabarıq əks etdirən bədii nümunələr üzərində aparılmışdır. Mövzu-problemin bugünkü 
poeziyamızda bədii əksi məsələlərinin tədqiqinə əski ədəbi ənənələr konteksindən giriş alınmışdır. 
Çünki islami görüşlər qədim Şərq-islam ədəbiyyatında bir ənənə şəklində mövcud olmuşdur. Həm 
də bu ənənə daha çox özünün bədii forma və məzmununu poeziyada müəyyənləşdirmişdir.  Klassik 
Azərbaycan poeziyasında da dini mövzu funksionallığa malik olmuş, poetik düşüncənin inkişafında 
və təsirində əhəmiyyətli dərəcədə rol oynamışdır. İslamın ideoloji qəliblərində yaranan bu ənənə 
ədəbiyyatımızda böyük tarixi təcrübəyə malikdir. Məqalədə tədqiqatın başlıca məqsədi də bu tarixi 
təcrübənin müasir ədəbi prosesdə poeziya janrında aldığı forma və məzmun məsələləridir. Əski 
islami ədəbi ənənədən müasir şeirə daxil olan bədii detallar və onlara müasir bədii təfəkkürün 
yanaşma məsələləri məqalədə çözülmüşdür. Bu qənaətə gəlinmişdir ki, islami görüşlər müasir 
şeirdə, əsasən, özünün əski ideoloji qəliblərindədir. Amma bununla yanaşı müasir bədii təfəkkür 
çağdaş şeirdə bu qəlibləri dağıdır, mövzuya özünün sərbəst münasibətini ortaya qoyur. Ona görə də 
müasir poeziyamıızda dini fəlsəfənin yeni ənənəsindən danışmaq olar. Bu ənənə geniş şəkildə 
yayılmasa da, tədqiqatlar üçün material verəcək qədərdir. Araşdırma göstərir ki, müasir poeziyada 
dini mövzu əski ədəbiyyatdan fərqli olaraq forma hadisəsi ola bilmir, özünü yalnız məzmunda 
göstərir. Bu məzmun isə dini kanonlar üzərində qurulmur, dini mövzu-ideya çərçivəsində 
bədiiləşmir, o, dini mövzu-detallardan əsasən bədii vasitə kimi istifadə edir.  

  

Açar sözlər: İslam, Allah, din, poema, şeir 
 
  Şərq mədəniyyətinin fəlsəfəsi, adətən, öz rişəsini dini fəlsəfədən almışdır. Bu mədəniyyətin 

tərkib hissəsi olan türk mədəniyyəti, o cümlədən də milli mədəniyyətimiz orta əsrlərdən başlayaraq 
islami görüşlər əsasında özünü formalaşdırmağa başladı. Kökü   mifoloji mətnlərə, folklorumuza 
qədər gedib çıxan dini fəlsəfə ədəbiyyatımızda məhz bu hadisədən sonra özünün ədəbi ənənələrini 
formalaşdırdı. Bu ənənənin məzmununda milli şüur  arxa plana, dini şüur isə ön plana keçdi. 
Əlbəttə, bu ədəbiyyatın dini maraq və mövqe bucağına keçməsi yox, yeni ictimai şüurun 
formalaşması hadisəsi idi. "İslam təlimində mənəviyyat və din bölünməz vəhdət təşkil edərək 
ictimai şüuru formalaşdırır.. İslamın mənəvi-əxlaqi normaları (xeyirxahlığa çağrış və ya pis 
əməllərdən çəkinmək) təlimat və hökm formasında etnik ənənələrə, davranış və düşüncə tərzinə 
çevrilir. (1; s.38)  

Məlumdur ki, hər hansı bir ədəbi ənənənin formalaşması immanent hadisə olmayıb, ictimai 
şüurun poetik düşüncəyə təsirində baş verir. Milli ictimai şüurumuzun ilkin orta əsrlərdən 
başlayaraq genetik yaddaşı zəifləməyə, dini yaddaşı isə güclənməyə başladı:  türk əxlaqi-mənəvi 
keyfiyyətlərinin  islam əxlaqi-mənəvi keyfiyyətlərinə keçidi hadisəsi başa verdi. “Türklər  tarixən 
təktanrılı din olan Göy Tanrı dininə sitayiş etmişlər. Odur ki, İslam dinini qəbul etməklə babalarımı 
nəinki milli kimliklərini itirmiş, əksinə, milli kimliyi İslam kimliyi ilə bütövləşərək  və daha da 
zənginləşərək böyük türk-İslam mədəniyyəti formalaşmağa başlamışdır”. (2; 92)  

Milli ictimai şüurumuzda maraq və mövqelər ümmət anlayışının rakursundan özünü 
müəyyənləşdirməyə başladı. Bədii-estetik düşüncəmiz də milli ictimai şüurumuzun bir hissəsi öz 
hərəkətini dini düşüncə konseptləri  üzərində qurmağa başladı. Bu hərəkət eyni zamanda 

ədəbiyyamızda özünün bədii məzmun və şəkillərini formalaşdırdı. İslami etiqad dini-fəlsəfi 
cərəyanlarda və  minacat, tövhid, nət, növhə, sinəzən, mərsiyə kimi şeir şəkillərində öz ifadəsini 
tapırdı. Ancaq islami görüşlər ədəbiyyatımızda yalnız müəyyən bir cərəyanın və şeir şəklinin 
çərçivəsində qalmamış, o, öz fəlsəfəsini digər bədii forma və məzmunlarda da ifadə etmişdir.  

İslami fəlsəfə Şərq-İslam mədəniyyətinin bir hissəsi kimi formalaşan klassik poeziyamızda öz 
məzmununu  islamın ideoloji qəliblərində formalaşdırmış, Allaha sitayiş, şükranlıq motivlərində, 
islami-mənəvi dəyərləri tərənnümü, inancların təbliği, müqəddəslərin mədhi ideya-məzmun xəttində 
tarixi təcrübə qazanmışdır.  

Bədii düşüncəmizdə islami fəlsəfənin formalaşmasında böyük rolu olan  "Nizami Gəncəvinin 
varlığa dair baxışlarında ilk növbədə Allah ilə mövcudat (maddi-mənəvi şeylər aləmi) arasında olan 
münasibət nəzərdən keçirilir. Mütəfəkkirin bu barədəki fəlsəfi düşüncələri o dövrün mövcud 
təlimləri, xüsusən İslam dini zəminində yaranıb formalaşmışdır”. (3; s.67) İslami fəlsəfənin qədim 
poeziyamızdan öz başlanğıcını götürən ideya-məzmun xəttinə o biri əsrlər də yeni bir şey əlavə 
etməmişdir. Poetik fikirdə dini fəlsəfənin bu ətalətli hərəkəti yalnız, milli ədəbiyyatımızıda deyil, 
ümumən Şərq-İslam  ədəbiyyatında özünü göstərirdi. Onu da qeyd edək ki,  bu ətalətli gediş yalnız 
Şərq-İslam mədəniyyəti üçün deyil, ümumən Şərq mühiti üçün xarakterik bir şey idi.  Şərq 
düşüncəsi  daha çox doqmatik, sxolastik müstəvidə olduğundan yeniliyə açıla, ətalətdən hərəkətə 
keçə bilməmişdir.  

Filosof Səlahəddin Xəlilov İslam dünyasında milli fəlsəfi fikirdən danışarkən  Şərqin fikir 
tənbəlliyi və ətalətini mövzuya çevirmişdir: "Hər dəfə fikirləşmək üçün, səmaya qalxmaq, daxili 
yüksəliş keçirmək zərurəti geniş kütləni fikir tənbəlliyinə sürükləyir. Və fikir tənbəlliyi, Şərqin 
amilinə çevrilir. İctimai mühitin, sosial infrastrukturun ənənəviləşmiş təsir formaları Şərq anlayışına 
və səhvən "Şərq düşüncə tərzi" anlayışına da daxil edilir". (4; 16) Şərqin fikir tənbəlliyi assosiativ 
şəkildə ədəbiyyatda da ədəbi fikrin ətalətinə, eyni məzmunun dövriyyəsinə gətirib çıxarmışdır. 
Vaqif Yusifli yazır: "...Ölüm, Həyat, Dünya, Tanrı, Göy, Yer, Alın Yazısı, Tənhalıq kimi obrazlar 
ənənəvi formada olan şeirlərdə (klassik şeirdə, xalq poeziyasında, müasir realist şeirdə) əsrlərdən 
bəri məlum modellərlə diqqəti cəlb etmişlər, təbii ki, burada hər bir şair  bu məlum obraz və 
rəmzləri şeirə gətirərkən orijinal ifadə tərzi ilə seçilməyə çalışmışlar". (5; 383)  

Onu da qeyd edək ki, əsrlərdən bəri ədəbiyyatımızda yol gələn “məlum modellər”in müasir 
poeziyada hərəkəti bu yarımfəsildə araşdırma predmeti kimi bizə zəngin bədii materiallar təqdim 
etmir. Ancaq  milli ictimai şüurun bir hissəsi kimi çağdaş poeziyada da islami görüşlər tədqiqat 
predmeti olacaq və milli humanitar təfəkkürün əsas parametrlərini göstərəcək qədərdir.   

 Onu da qeyd edək, islam cəmiyyətində yaşadığımıza, dini görüşlər milli ictimai şüurumuzun 
bazisində olduğuna baxmayaraq, bugünkü cəmiyyətin ədəbiyyatda dini mövzu-məzmuna 
münasibəti heç də birmənalı deyildir. 2016-cı ildə "Kaspi" qəzetinin müzakirəyə çıxardığı "Bu gün 
Azərbaycanda dini poeziya varmı? Əgər varsa bu sahədə yaradıcılıq genişdirmi?" suallarına şair 
Musa Ələkbərlinin verdiyi cavab bu müzakirədə səsləndirilən fikirlərin ümumi əhvali-ruhiyyəsini 
ifadə edir.   "Ola bilər ki, kimsə adda-budda bu mövzuda şeirlər yazır. Bəzən şairlər öz 
yaradıcılıqlarında Tanrıya, Peyğəmbərə müraciət edirlər. Ancaq bu mövzuda davamlı və ardıcıl 
yazan şair tanımıram”.  M.Ələkbərli hesab edir ki, bu gün dünyamız çox qarışıq olduğundan, 
təriqətlər üz-üzə qaldığından, müəyyən bölgələrdə qırğınlar getdiyindən poeziyada dini amillərin 
yer almasına ehtiyac yoxdur.  (6) 

Çağdaş poeziyamızda islami görüşlər əsas mənbəyi dünyəvi poeziyadır. Müasir realist şeirdə bu 
görüşlər, əsasən, özünü Bəxtiyar Vahabzadə, Zəlimxan Yaqub, Rafiq Yusifoğlu, Sabir Rüstəmxanlı, 
Fikrət Qoca, Nəbi Xəzri, Vahid Əziz şeirlərində göstərir. Bu imzalar isə yaşlı və orta nəsil 
nümayəndələrini təqdim edir, Zəlimxan Yaqub isə şeirə yeni gələn nəsli də bu yola çağırırdı: 

Tanrı buyuranı, mələk deyəni, 
Peyğəmbər dilində yazırsansa, gəl! (7; s.185) 
Ancaq onu da qeyd edək ki, bu nəslin yaradıcılığında belə hər məqamda, hər bədii yozumda dini 

mövzu-detal ənənəvi islami yanaşmalar rakursunda deyil. Dünyada baş verənləri islami ehkamlar 
çərçivəsində qəbul etmək istəmir, dini təlimlərə qarşı bədii təhlili qoyur. Musa Yaqub "Ruhumla 

söhbət" şerində dini detalların məna-mahiyyətini islami məzmunda qəbul edə bilmir, onu bədii 
təfəkkürün sualları qarşısında qoyur.  

 Bu dünya Kəbədən ibarətdirsə, 
 Haqqa, ədalətə ibadətdisə, 
Bir az sənin üçün savab toplayıb, 
Sonra da Cənnətə ziyarətdirsə - 
Bu qədər hiylələr, fitnə-fəsadlar. 
Bəs günahxanalar nədən ötrüdü? 
Zorlar, zorxanalar, cəbhəxanalar, 
Bu silahxanalar nədən ötrüdü - 
Şeytanın gücünü bildirmək üçün?  (8; s.428) 
Ümumiyyətlə, müasir realist şeirdə islami fəlsəfə öz ənənəvi xəttini daha çox İblis mövzusunda 

itirir. Vahid Əzizin  "Şair və şeytan" şeri də məhz bu dini fiqura istinadən islami inancları sorğu-
suala çəkir, şübhə altına qoyur. Bu şeir oxucunun düşüncəsində  "niyə bütün  yaxşı işlər Allahdan // 
bütün pis işlər şeytandandır?" sualını oyadır və bununla dini təsəvvürümüzün şüurumuzda 
formalaşdırdığı xeyir-şər bölgüsünü dağıdır.  

B.Vahabzadənin “Şeytanla Mələyin dialoqu” şerində bədii təfəkkür yenə Şeytan obrazının bədii 
həllində ənənəvi islami görüşlər qəlibindən çıxırsa, onun əbədi düşməni Mələyin bədii təhlilində isə 
bu qəlibə qayıdır. Şeytanın monoloqunda bədii təfəkkür şeytanı insana haqqını tanıdan dostu kimi, 
Mələyin monoloqunda isə  vicdanın, insafın düşməni, nəfsin özü kimi çözür. Müasir realist şeirin 
bu təzadları əslində şüurumuzu istila etmiş dini təsəvvürlərimizlə gerçəkliyin ziddiyyətləridir.   Din 
bizdə "Həqiqətdə bərabərlik və ədalət "ilahi qanun"dan ibarətdir”. (9; s.99) təsəvvürünü 
formalaşdırmışdısa, gerçəkliksə F.Dostoyevskinin sözləri ilə desək,   "дьявол с Богом борются, и 
поле битвы сердца людей" reallığını ortaya qoymuşdu.  (bax: 10) 

Çağdaş realist şeirin dini-fəlsəfi məzmunu da, əsasən, İblisin Allahla döyüşünün mənzərələrində 
yaranır. Əli Rza Xələfli də "Allahların döyüşü" poemasında Allahı döyüşə çağıran iblis mövqenin, 
var-dövlətin gətirdiyi harınlıqdan azğınlıq bəlasına tutulan insandır.  

Biri düşünür ki, Allaham özüm, 
Bu meydan mənimsə nədən olmayım? 
Axı daşı dəlib, keçirsə sözüm, 
Allahlıq fərmanı niyə almayım?!. (11; s.234) 
İslami görüşlərin müəyyən şübhə, sorğu-sual altına qoyulması, adətən, ənənəvi dini düşüncə 

müstəvisində gördüyümüz Zəlimxan Yaqub yaradıcılığında da baş verir. Ənənəvi olaraq “Ölüm 
haqqdı, çıxmaq olmaz əmrdən” deyə düşünən  poeziyamız Zəlimxan Yaqubun "Ölüm Alalh 
işidirmi?" şerində bu dini təsəvvürümüzü sual altına qoyur.  

Gözlərdə çən, saçlarda dən, 
Dərdlərimiz dağlara tən. 
Ölən mənəm, öldürən sən, 
Ölüm Allah işidirmi? 
 
Allahı da saymır adam, 
Azalırmı qayğım. qadam, 
Sən Əzrayıl, mən cəlladam, 
Ölüm Allah işdirmi? 
 
Qəlbimizdə qəhər varsa, 
Diliməzdə zəhər varsa, 
Zəhərlənmiş şəhər varsa, 
Ölüm Allah işidirmi? ( 7; s.196) 
Əlbəttə, müasir realist şeirdə özünü göstərən bu yanaşmalar və təhlillər heç də bədii düşüncənin 

inkarçılıq müstəvisinə keçməsinin və yaxud ənənəvi islami görüşləri  dağıtmaq məqsədinin nəticəsi 
deyil. Məlumdur ki, klassik poeziyamız  romantik poeziya idi. Çağdaş dönəmdə bədii ifadəetmənin 

tipologiyası dəyişmişdi. Həmçinin dini-fəlsəfə romantik şerin təxəyyül bəzəyindən realist şerin 
təfəkkür şərhlərinə keçmişdi: ilahi, ruhi aləmin tərif və tərənnümünü real dünyanın təhlili 
əvəzləmişdi. Onu da qeyd edək ki, dini müstəvidə reallığın bədii problematikaya gəlişi müasir şerin 
hadisəsi deyildir. Bu tendensiyaya klassik şeirdə də rast gəlirik. XIX əsr mərsiyələri ilə bağlı 
tədqiqatlarda yazılır: "Oradakı ideya-məzmun çox vaxt dini təəssübkeşliyin hüdudlarını aşırdı. 
Şairlər insani hisləri, mənəvi gözəlliyi, bəşəri kədəri təbliğ və tərənnüm etməklə yaşadıqları dövrün 
despotizminə, xüsusilə də müstəmləkəçlik siyasətinə qarşı çıxırdılar" (12; s.299)    Əsgər 
Qədimovun Ordubad ədəbi mühitində dini lirikanın ideya-məzmun xüsusiyyətləri haqqında yazır: 
"XIX əsr Ordubad ədəbi mühitində dini lirika haqsızlığa, zülmə qarşı etiraz və mübarizəmizin  bədii 
ifadəsinə də xidmət edirdi. Ədəbi mühitin dini mövzuda yazan bir çox nümayəndələri İslam 
tarixinin ağrılı-acılı səhifələrini sadəcə təsvir etməklə kifayətlənmirdilər. Dini lirika vasitəsilə 
şairlər oxucularının hislərini saflaşdırmağa, qəlblərində nəcib duyğular  oyatmağa, onları haqqın, 
ədalətin müdafiəsinə yönəltməyə çalışırdılar. Odur ki, dini poeziyanın ideyalar aləmi tam şəkildə 
ictimai və bəşəri məzmun daşıyırdı". (13; s.215) Ancaq fərq bunda idi ki, klassik şeir dini 
müstəvidə ictimai problemləri mövzuya çevirirdisə, müasir poeziya ictimai mündəricəli şeirdə dini 
mövzu detallara müraciət edir. Və klassik şeir bədii problematikanı islami görüşlər dairəsində həll 
edirdisə, müasir şeir   islami görüşlər qəlibindən çıxır. İctimai ədalətsizliyin bədii müstəviyə 
çıxardığı sualların həlli onu bu görüşlərin qəliblərindən o yana – sərbəst məkana aparır. Bəzən də 
bədii təfəkkürün axtarışları onu çox uzaqlara aparır. Burda artıq bədii təfəkkür dini təsəvvürümüzlə 
gerçəklikdən doğan  ziddiyyətləri üzərində deyil, elə islamın özünün ziddiyyətləri üzərində düşünür.  
Vaqif Bəhmənli “Oğul – Allah” şerində yazır: 

Bir yandan dincliyə fərman buyurub, 
       hər dürlü qada-qan eləyən odur. 
       Şərabı, 
       tütünü dərman buyurub,  
       sonra da qadadağan edən odur! (14; 19)  
Müasir şeirdə dini mövzuda bədii təfəkkürün hərəkəti nə qədər çevik olsa da, o, ilami inanclara 

malikdir. Məlumdur ki, islami görüşlərdə insan  Allah qarşısında özünü qul kimi dərk edir. Çağdaş 
realist şeirdə də lirik mən Allahın qulu olmağın sevincini yaşayır.  B.Vahabzadə   poeziyasında 
"Qulun olduğuna mən şadam, Allah"  (15; s.353), Vaqif Bəhmənlidə isə “Həyat yerlərdən göylərə // 
şərəfli qul yoludur” (14; s.206) misraları müasir realist şeirin islami qəlibləri adlayıb sərbəst 
məkanda axtarışlarına rəğmən yenə inancın təsirində olduğunu göstərir.    

Ancaq inanclar müasir şeirin şüurunu tamamilə istila etməmişdir, ona görə də onun düşüncələri 
yalnız inamının deyil, həm də idrakının göstərdiyi səmtə yön alır. Müasir şeir klassik şeirdən fərqli 
olaraq intellektual şeirdir, ona görə də o, yalnız inancları dairəsində qala bilmir. Vaqif Bəhmənlinin 
“Şahanə suallar, fəqir cavablar” şerində  inamını dilə gətməyinə baxmayaraq, ona zidd olan 
düşüncəsini ifadə etməkdən qala bilmir.   

                   Bilirəm, əstəğfürüllah, 
Ona tərif vermək  
Xilqətin suçudu, 
Onu anlamaq günah, 
anlamamaq  
               min qat günah... 
Amma bununla belə, 
deməliyəm ki, Allah 
mərhəmətli çuvar, 
işlək suçudu, 
Kainatın su anbarıdı, 
çayların gurul-gurul seli, 
dağların xaral-xaral qarıdı. (14; s.200-201) 
 
Çağdaş realist şeirdə inam idrak döyüşündə bəzən idrak inama qalib də gəlir:  

                Türkcə basdır ölümü, 
Gəlib öpüm əlini. (16; s. 361) 
Göründüyü kimi, müasir şeir hüzr mərasimlərimiz üçün etiketləşmiş  ərəbcəyə qarşı türkcəni 

qoyur.  Və şüurumuzda, məişətimizdə daşlaşmış, hətta müqəddəsləşmiş ənənəni milli marağımız 
üstələyir. “Modernizmdən əvvəl Avropada dini kimlik daha müəyyənedici və təsirli idisə, sonrakı  
dövrdə milli kimlik anlayışı hakim mövqeyə keçdi, hardasa  bütün cəmiyyətlərin tanınma parametri 
halına gələrək universial mahiyyət  qazandı”. (17; s.96)  Millət anlayışının ümmət anlayışını 
qabaqlaması milli şüurumuzda, o cümlədən milli poetik təfəkkürümüzdə də baş verirdi. Klassik 
şerin əsas ideoloji bazası müsəlmançılıq, müasir şerin isə türkçülük düşüncəsidir.   

Onu da qeyd edək ki, müasir şerin intellektual qatının artması, idrakın önə keçməsi heç də onda 
islami ədəbi ənənəyə uyğun olaraq  inanc üzərində qurulan şeirləri yox etməmişdir. Bu cür şeirlərə  
Bəxtiyar Vahabzadə, Vaqif Bəhmənli, Rafiq Yusifoğlu yaradıcılığında rast gəlinir. 

Vaqif Bəhmənlinin “Ana namaz üstdə”, Məmməd İsmayılın "Sübh namazları..." şeirlərində ən 
vacib islami ibadətlərdən olan namaz qılmanın gözəlliyi bədii mətnin əsas ideya xəttini təşkil edir. 
“Ana namaz üstdə” şeirində namaz dada yetişən duadır. Şair kimliyindən asılı olmayaraq hər kəsi 
namaz qılmağa çağırır: 

Dostum, xan ol, ya da bəy 
Başını sinənə əy, 
Diz qatla, torpağa dəy... 
Ana namaz üstədi! (14; s. 202) 
 
R.Yusifoğlu poeziyasında isə Allaha ibadət yalnız islami ayinlərin icrası deyil. 
Bu dünyada görülən   
bütün yaxşı işlər 
     Tanrıya ibadətdir...  (18; s. 191) 

Bu misralarda lirik mən islami görüşlər dairəsindədir. Yaxşılığın ibadət kimi qəbulu əslində elə 
islamın fəlsəfəsidir.  

Müasir şeirdə islami mövzuda ənənəvi modellər ənənəsi qırılsa da, hər halda çağdaş poeziya ara-
sıra olsa da, bu modelə müraciət edir. Sona Xəyalın “Səndən ötrü bu könül bir daha fəryad eləməz”  
mətləli qəzəlində lirik mən söyləyir: 

Söyləmə kafərə Qurani-Kərimdən ayə, 
Kafərin qəlbini iman özü bünyad eləməz. (19; s.23) 
 Ümumiyyətlə, müasir realist şeirdə dua motivləri çox işləkdir. Qardaşxanın “Ürəyin baxdığı yerdən” 

kitabının bir hissəsi “Dualar” başlığı altında verilmiş şeirlərdən ibarətdir. 
Onu da qeyd edək ki, müasir realist şeir yalnız minarələrdən ucalan əzanın və yaxud da dualara 

çevrilmiş sözün dili deyil, həm də  yerdəkilərin Göyə şikayətidir. Bu cür şikayətlər, əsasən, "Ya 
Rəbbim", "Allahım" nidalarının müşayiəti ilə verilir. Bu nidalar həm insanların ədalətinə inamını itirən, 
həm də Allahı haqqın, ədalətin ünvanı kimi dərk edən lirik mənin fəryadı kimi səslənir. Zəlimxan 
Yaqub "Aman Allah” nidası altında insan nəfsinin doyumsuzluğundan şikayət edir.  

 Dini konseptlər çağdaş şeirdə də bədii fikir üçün  başlanğıc rolunu oynayır. Taleyə, alın yazısına 
inam İbrahim İlyaslının “Alın yazısı”, R.Yusifoğlunun  "Biz kimik  tale dəyişək" şerinin mövzu-
motivini təşkil edir, Firuzə Məmmədlinin "Qaldım dörd kölgəmin dörd divarında"  şerinin isə bədii 
fikrin ifadə xəttində görünür.   

Sabir Rüstəmxanlının "Allahlıq iddiası" adlı   şerində "İslam - sonsuz bir ümid, fikir, ruh azadlığı"  
misrasında islamın tərənnümü güclü, mənanın ifadəsi isə zəif şəkildədir. Dini təəssübkeşlik mövqeyində 
dayanan söz tribun xarakter alır. Zəlimxan Yaqubun  "Ey Allahı sevənlər" şeirində isə aşağıdakı 
bənddə bədii fikir subyektin fərdi hiss və düşüncələrindən doğan hayqırtıdan ibarətdir.  

Müasir realist şeirdə dini-fəlsəfə özünü əsasən, Allah mövzusunda ifadə edir.  Bu mövzu isə 
şeirə daha çox Yer üzündə insanın törətdiyi günahların bədii təhlil vasitəsi kimi gəlir. Ümumiyyətlə, 
müasir realist poeziyada dini fəlsəfənin  sosial qatı çox güclüdür, hətta Tanrı mövzusunu çağdaş 
şeirdə aktuallaşdıran amildir desək,  yanılmarıq.  Dini mövzu ilahi deyil, bəşəri xarakter almağa 

başlayır. Amma bununla yanaşı, islami fəlsəfənin ənənəvi istiqamətləri: Allaha, islama səcdə, 
sitayiş, Peyğəmbərə məhəbbət motivləri müasir şerin təfəkkür tərzidir. Və onun leksikonunda tez-
tez “ulu Tanrım, qadir Allah, Allha qurban olum, amin, şükür” kimi  sözlərə rast gəlinir.  

   З.Гафарова 

Исламистские воззрения в современных реалистических стихах 

Резюме 
 

Объектом исследования статьи является азербайджанская поэзия периода независимости, 
а темой для исследования является художественное выражение исламистских воззрений в 
этой поэзии. В ходе исследования решение проблемы осуществлялось на художественных 
примерах, которые четко отражали предмет. Исследование было посвящено 
художественным примерам, которые четко отражают предмет для решения 
проблемы.Проблема художественного отражения темы в современной поэзии 
рассматривается в контексте старых литературных традиций. Это связано с тем, что 
исламистские воззрения традиционно существовали в древневосточной исламской 
литературе. Эта традиция наиболее полно обрела свою художественную форму и содержание 
в поэзии. В классической азербайджанской поэзии тема религии так же была 
функциональной и сыграла значительную роль в развитии поэтической мысли. Эти 
традиции, сформированные исламской идеологией,  имеют в нашей поэзии глубокие 
исторические корни. Цель исследования статьи выявить формы и содержание, которые 
принимают эти традиции в жанре поэзии в современном литературном процессе. В статье 
так же рассматриваются художественные детали древних исламских литературных  

традиций перешедших в современную поэзию и отношение к ним современной 
художественной мысли. Были сделаны выводы о том, что исламистские воззрения в 
современных стихах имеют в основном старые идеологические формы. Но вместе с тем 
современная художественная мысль разрушает эти формы в современных стихах и вносит в 
тему свое независимое отношение. Поэтому мы можем говорить о новой традиции 
религиозной философии в нашей современной поэзии. Хотя эта традиция не получила 
широкого распространения, ее достаточно, чтобы предоставить материал для исследований. 
Исследования показывают, что в современной поэзии религиозная тематика не может 
формально отличаться от предыдущей литературы, но проявляется в содержании. Этот 
контент не построен на религиозных канонах, он не входит в рамки религиозного субъекта, 
он использует религиозные темы в качестве художественного инструмента. 

Ключевые слова: религия, поэзия, стихотворение, ислам, Аллах 

Z.Qafarova  

Islamic views  in the modern realistic poem 

Summary 
 

The research object devotes to independent period of Azerbaijan poet, but the research theme is 
to reflect literary Islamic views in this poet. In the study, the solution of the problem was carried out 
on artistic examples, which clearly reflected the subject.The theme of the introduction is to study 
the issue of literary reflect today’s poet via ancient traditional context, because Islamic views were 
traditionally existed in ancient East-Islamic literature. Literary form and content of this tradition 
determined itself in poet. It had got a function of religion theme in classical Azerbaijan poet and had 
an important role in the development and influence of poetic thought. Appearing this tradition in 
ideological block of Islam has a great history and experiments. The main goal of this article is to 
study the problem of this historical experiment getting form and content in modern literary process 
in poet genre. The problems of modern literary thought approach and literary details entering to 
modern poem from the genre literary of ancient Islam have been solved. According to the 
outcomes, Islamic views in modern poem are one of the ideological blocks. Besides this, modern 
literary thought in current poem destroys these blocks and free attitude to the theme is taken into 
consideration.  Therefore, we can talk about a new tradition of religious philosophy in our modern 
poetry. Although this tradition is not widely disseminated, it is enough to provide material for 
research. Research shows that in contemporary poetry, religious subject matter can not be formally 
different from previous literature, but shows itself in content. This content is not based on religious 
canons, nor is it featured within the religious theme. He uses religious subjects as an artistic tool. 

Key words; religion, poet, poem, islam, god 

